
作者：王冕　元

本作品收錄於《列朝詩集/甲前05》

先輩匣中三尺水，斬蛟曾入吳潭裏。

提歸未肯策奇勛，軒冕泥塗真戲耳。

雞林削鐵不足比，昆吾百煉安能齒。

淬花不瀅鸊鵜膏，掉箾卻敲鸞鳳髓。

憶昔破敵如破竹，帶霜飛渡桑乾曲。

於今鏽澀混鉛刀，不遇何異荊山玉。

驚雷夜作青龍哭，血痕冷剝苔花綠。

野人一見駭心目，到手撫摩看不足。

雪花皎皎明闌幹，毛髮凜凜肝膽寒。

老軍敝將長慨嘆，願欲置諸武庫間。

書生無用且挂壁，引杯時接殷勤歡。

天眼太高俗眼頑，銳鍔宜許兒曹看。

先生有志不在此，出處每談徐孺子。

清高厭覓萬戶侯，笑引江山歸畫史。

我來四十鬢已斑，學劍學書俱廢弛。

五更聞雞狂欲起，何事英雄心未已。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

